Ymweliad â Rhodfa Caer – poced o amddifadedd – Bae Cinmel – Ger Y Rhyl (ond yn Sir Conwy)

Treuliais i ddiwrnod i’m hysbrydoli yn ymweld ag ardal Rhodfa Caer yn ardal Cymunedau yn Gyntaf.  Mae’r ardal hon yn boced o amddifadedd sy’n cynnwys ystâd o dai cyngor yn bennaf ar gyrion y dref.
Ymysg y materion ym maes amddifadedd a nodwyd yn nata’r cyfrifiad oedd: diweithdra, lefel isel o gymwysterau, salwch tymor hir, a chanran uchel o blant.
Roedd y nifer o bobl oedd yn newid tenantiaeth yn uchel iawn, ac nid oedd yn lle poblogaidd lle'r oedd pobl am fyw.  Roedd hyd yn oed mannau ‘crand’ a ‘throseddol’ o fewn yr ardal.  
Mae cymaint wedi digwydd ers i’r rhaglen gychwyn yno.

Paul Martin yw’r cydlynydd cyflogedig ers 2002 ac mae o’n ymroddedig i fod yn gatalydd i  annog newid gan y trigolion eu hunain.
Paul oedd yn gyfrifol am gyflwyno’r cynllun i’r trigolion trwy gychwyn Cymdeithas Trigolion - roedd y cyfarfodydd wythnosol yma’n gyfle i drigolion leisio eu pryderon. Yna cynhaliwyd dau ddiwrnod ffocws, er mwyn edrych ar y materion hyn mewn manylder, ac yna sesiwn o weledigaeth a datblygu’r cynllun gweithredu cyntaf.
Y materion pwysig ddaeth i’r amlwg oedd cyflwr y tai – nid yw’r cyngor yn eu cynnal yn dda – ac ymddygiad gwrthgymdeithasol.

Yna estynnodd Paul wahoddiad i bawb ddod i ddigwyddiad cymdeithasol dros ginio i esbonio Cymunedau yn Gyntaf, a chysyniad partneriaeth i lywio gweithgareddau.
Bu trigolion yn enwebu eraill o’u plith.  Yna trefnodd Paul sesiynau hyfforddi i’w helpu deall yr hyn a ddisgwylir, sgiliau cyfarfodydd, gweithio gyda phartneriaid ac ati.

Penderfynwyd pa asiantaethau y dylid eu gwahodd i gyfrannu.  Wedyn bu Paul yn ceisio cael y bobl iawn o’r asiantaethau hyn i fod yn rhan o’r cynllun.  Sef y rhai hynny oedd mewn swyddi oedd yn gallu gwneud penderfyniadau, a gofalu nad oeddynt yn anfon cynrychiolwyr yn eu lle.  Esblygodd y grŵp hwn yn grŵp ymgynghorol, a dyna yw o hyd. Maent wedi bod yn gyndyn i fod yn ymddiriedolwyr, felly nid yw’r bartneriaeth yn cyflogi staff Cymunedau yn Gyntaf.
Bydd Paul yn llunio cynllun gweithredu newydd bob blwyddyn, sy’n mynd o flaen y bartneriaeth i’w gymeradwyo.
Mae’r cynllun hwn yn cynnwys manylion y gweithgareddau, ac yn nodi pa weithiwr fydd yn arwain – fydd yn ffocws i’r trigolion a’r gwirfoddolwyr – pob prosiect neu weithgaredd.  Mae 14 o wirfoddolwyr gweithgar o fewn rhaglen Cymunedau yn Gyntaf ar yr ystâd.

Felly, beth sydd wedi bod yn digwydd ar yr ystâd?

· Mae’r gymuned wedi prynu tŷ cymunedol ei hunan. Hen dŷ  cyngor oedd hwn, ddaeth yn wag yn y lleoliad iawn ar yr ystâd. Derbyniwyd grant i’w brynu - ac arian gan Lywodraeth Cynulliad Cymru trwy raglen Cymunedau yn Gyntaf i’w ailwampio.  Y cyngor yw perchennog cyfreithiol y tŷ, ar yr amod y bydd y gymuned yn cael ei defnyddio ar brydles ‘am ddim’.  Mae staff Cymunedau yn Gyntaf yn defnyddio’r ystafelloedd i fyny grisiau fel swyddfeydd ac yn talu rhent amdanynt, ac mae hyn wedyn yn helpu’r gymuned i gynnal a chadw’r adeilad. Gofalodd Paul mai tŷ cymunedol yw’r adeilad - yn hytrach na thŷ Cymunedau yn Gyntaf - gan y bydd hyn yn sicrhau ei fod yn parhau ar ôl i raglen Cymunedau yn Gyntaf ddod i ben.  Mae swît Cymunedau at ei Gilydd yno – gellir cloi’r drysau er mwyn ei ddefnyddio ar gyfer cyfarfodydd, dosbarthiadau ac ati. Y bwriad yw cychwyn caffi cymunedol yno, dan ofal gwirfoddolwyr dwywaith yr wythnos cyn bo hir.  Mae’r holl wirfoddolwyr sy’n gysylltiedig â hyn wedi derbyn yr hyfforddiant priodol.  Ar hyn o bryd maent yn adeiladu ystafell newydd i’w defnyddio fel crèche.

· Tai - bu Paul yn gweithio gyda’r adran tai lleol i sicrhau fod y rhaglen adnewyddu adeiladau yn canolbwyntio ar ystâd Cymunedau yn Gyntaf.  Mae holl eiddo’r cyngor wedi cael ffenestri dwbl newydd - sydd nid yn unig yn well o safbwynt gwresogi a sain, ond hefyd yn fwy diogel rhag lladron.  Doedd yr hen ffenestri ddim yn ddiogel o gwbl.  Hefyd gosodwyd systemau gwresogi newydd yn y tai, a ffensys pren newydd o gwmpas y gerddi.
· Roedd tair agwedd ar fater ymddygiad gwrthgymdeithasol - trais teuluol, gwerthu cyffuriau, ac ymddygiad drwg yn gyffredinol. Cafodd y trigolion eu hymbweru i ddelio gyda hyn eu hunain.  Roedd llawer o’r farn mai system CCTV oedd y ffordd orau, ond llwyddodd Paul i’w perswadio fel arall, oherwydd roedd o o’r farn na fyddai hyn yn ddull cynaliadwy, ac nid oedd yn mynd i’r afael â’r problemau sylfaenol. Anfonodd Paul pecyn gwybodaeth at bob cartref (a ariannwyd gan Uned Ddiogelwch y Cyngor Sir) i esbonio ynghylch ymddygiad gwrthgymdeithasol, ac yn annog pawb i gymryd cyfrifoldeb trwy hysbysu’r heddlu am y rhai oedd yn gyfrifol.  Sefydlwyd cymhorthfa ar yr ystâd gan yr uned Heddlu cymunedol, fyddai ar gael i’r pwrpas yma, a threfnwyd gweithgareddau ar gyfer pobl ifanc er mwyn rhoi dewis arall iddynt.  Gwelwyd gwelliant sylweddol ar y materion yma - mae’r rhai oedd yn gwerthu cyffuriau wedi mynd o’r ystâd.
· Ar draws y ffordd o’r ystâd, roedd tir diffaith oedd yn eiddo i’r Cyngor Sir. Mae’r gymuned wedi datblygu’r ardal hon yn goetir cymunedol a man chwarae amlbwrpas, dan yr amod mai’r cyngor fydd yn ei gynnal a chadw, fel yn y gorffennol.  Yn ddiweddar, cafodd ei drosglwyddo yn ôl.  Mae’r man yma ar gyfer y dref i gyd, nid yr ystâd yn unig - mae ‘Llwybr Diogel i’r Ysgol’ yn rhedeg ochr yn ochr â’r tir. Mae’r ddau beth hyn wedi arwain at bobl tu allan i’r ystâd yn dod i’r ystâd, ac wedi helpu gyda’i delwedd ac integreiddio.
· I bobl ifanc yr ystâd, mae Swyddog Adfywio Ieuenctid wedi cael ei gyflogi gan ddefnyddio arian Cymunedau yn Gyntaf.  Yn lle gweithiwr ieuenctid cyffredin i drefnu gweithgareddau i bobl ifanc, nod y prosiect hwn yw meithrin sgiliau bywyd i’r bobl ifanc eu hunain, er mwyn iddynt redeg a rheoli eu gweithgareddau a digwyddiadau eu hunain.  Syniad llawer mwy cynaliadwy.  Mae Cymdeithas Pobl Ifanc Rhodfa Caer yn bodoli, gyda phobl ifanc sy’n gallu cadeirio cyfarfodydd, gwneud penderfyniadau a threfnu digwyddiadau.  Rhywbeth sy’n ddefnyddiol nid yn unig ar yr ystâd ond hefyd ar CV y bobl ifanc eu hunain.
· Mae’r Undeb Credyd wrth eu gwaith erbyn hyn ar yr ystâd hefyd.  Cymerodd 3 blynedd i hyn ddigwydd oherwydd anawsterau dod o hyd i wirfoddolwyr i’r gwasanaeth hwn.

· Roedd nifer fawr o ddamweiniau’n digwydd ymysg trigolion yr ystâd, felly llwyddodd Paul i gael cronfeydd (arian llithriant) i wneud gwaith ymchwil ar faterion iechyd o safbwynt y trigolion.  Sefydlwyd Grŵp Iechyd a Lles lleol.  Mae Meddygon Teulu a’r Bwrdd Iechyd Lleol wedi cydweithio i annog mwy o weithgarwch corfforol ymysg y trigolion, ac wedi dod â gwirfoddolwyr at ei gilydd i helpu mynd i’r afael gydag iselder.  Lleolir Swyddog Cerdded i Iechyd yn y Tŷ Cymunedol er mwyn creu cyswllt gyda’r prosiect hwn.

· Erbyn hyn, mae gan y Prosiect Cymunedau at ei Gilydd swyddog cyflogedig rhan-amser.  Mae’r unigolyn a benodwyd yn un o’r trigolion sydd wedi gweithio i ddatblygu’r fenter fel gwirfoddolwr, ac wedi datblygu ei gallu ei hunan wrth wneud hyn.  

· Mae cynllun Cymunedau yn Gyntaf wedi dod â £300,000 i’r ystâd o ffynonellau elusennol.

· Mae Paul wedi gweithio i ddatblygu polisïau a hyfforddiant i gefnogi gwirfoddolwyr.

· Mae Paul hefyd wedi gweithio i feithrin sgiliau unigolion o fewn y gymuned – yn ei farn o, mae hyn yn hanfodol weithiau er mwyn sicrhau fod trigolion y gymuned yn derbyn y sgiliau sydd eu hangen i fod yn rhan o Gymunedau yn Gyntaf a phrosiectau cymunedol.

Ar hyd yr amser, mae’n ymddangos mai dull o weithio fel a ganlyn sydd wedi bodoli;

· Meithrin gallu ac ennyn diddordeb ar bob lefel yn yr ardal leol ac ym mhob cynllun;

· Meithrin hyder ymysg y trigolion i wneud pethau mewn dulliau newydd nad ystyriwyd o’r blaen efallai;

· Cael cynaladwyedd yn sail i bob prosiect.

